
Нэг. Аудит хийх хууль эрх зүйн үндэслэл  

  
Төсвийн тухай хуулийн 8.9.5, Төрийн аудитын тухай хуулийн 15.1.1 дахь 
заалтыг үндэслэн Төрийн аудитын тухай хуулийн 18.2 дүгээр зүйлд заасан 
Үндэсний аудитын газрын бүрэн эрхийн хүрээнд Барилга хот байгуулалтын 
яамны аппаратын 2015 оны 12 дугаар сарын 31-ний өдрөөр дуусвар болсон 
жилийн эцсийн санхүүгийн тайланд /САГ-2016/8/САГ-ТШЗ/ аудит хийлээ.  

  
Аудитыг Төсвийн тухай, Төрийн аудитын тухай, Нягтлан бодох бүртгэлийн 
тухай хуулиуд болон холбогдох бусад хууль, тогтоомжийн хүрээнд Аудитын 
олон улсын стандартын зарчмуудад нийцүүлэн төлөвлөлтийн шатанд 
боловсруулсан төлөвлөгөө, хөтөлбөрийн дагуу явуулав.    

  
Барилга хот байгуулалтын яамны аппаратын  2015 оны санхүүгийн тайлан 
Нягтлан бодох бүртгэлийн тухай хууль болон Улсын секторын нягтлан бодох 
бүртгэлийн Олон улсын стандарт /УСНББОУС/, түүнд нийцүүлэн гаргасан 
улсын төсвийн байгууллагын нягтлан бодох бүртгэлийн бодлого, заавар, 
журмын дагуу үнэн зөв, шударга  илэрхийлэгдсэн эсэхэд дүгнэлт өгөх  нь 
энэхүү  аудитын зорилт байв.  

  
Төсвийн захирагч санхүүгийн тайлангаа УСНББОУС, түүнд нийцүүлсэн 
Сангийн сайдын холбогдох журмууд, төсвийн байгууллагын нягтлан бодох 
бүртгэлийн бодлого, програм хангамжийн дагуу үнэн зөв, шударга бэлтгэх 
үүрэгтэй.  

  
Тухайн санхүүгийн тайлан Нягтлан бодох бүртгэлийн тухай хууль, нягтлан 
бодох бүртгэлийн нийтээр хүлээн зөвшөөрсөн зарчмууд, УСНББОУС-тай  
нийцүүлж материаллаг алдаагүй, үнэн зөв, шударга  илэрхийлэгдсэн эсэхэд 
дүгнэлт өгөх нь Төрийн аудитын байгууллагын үүрэг юм.  

  
Барилга хот байгуулалтын яамны аппаратын  2015 оны  санхүүгийн тайланг 
2016 оны 1 дүгээр сарын 25-нд Үндэсний аудитын газарт ирүүлсэн байна.  
  
Барилга хот байгуулалтын яамны аппаратын  2015 оны санхүүгийн 
тайлангийн аудитыг  2016 оны 1 дүгээр сарын 25-наас 2 дугаар сарын 25–
ны хооронд хийхээр төлөвлөн Үндэсний аудитын газрын САГ-ын  аудитор 



Ж.Болормаа гүйцэтгэж, аудитын тайланг хуулийн хугацаанд тус яамны 
аппаратын удирдлагад гардуулна.  

  
Хоёр. Байгууллагын хууль, эрх зүйн орчин  
  
Барилга хот байгуулалтын яам нь дараах хууль тогтоомж, эрх зүйн баримт  
бичгүүдийг үйл ажиллагаандаа мөрдөж ажиллаж байна. Үүнд,   

- 2015 оны төсвийн тухай хууль  
- Монгол улсын засгийн газрын тухай хууль  
- Төсвийн тухай хууль  
- Барилгын тухай хууль  
- Төрийн болон орон нутгийн өмчийн тухай хууль  
- Нягтлан бодох бүртгэлийн тухай хууль  
- Шилэн дансны тухай хууль  
- Архивын тухай хууль   
- Хөдөлмөрийн тухай хууль  
- Төрийн аудитын тухай хууль   
- Авилгатай тэмцэх тухай хууль - Нийгмийн даатгалын тухай хууль  
- Татварын тухай хуулиуд зэрэг байна.  

  
Тайлант хугацаанд тухайн байгууллагын үйл ажиллагааг зохицуулж буй гол 
хууль тогтоомжид өөрчлөлт ороогүй байна.   

  
Гурав. Байгууллагын зорилго, үйл ажиллагаа  
  
Монгол Улсын хот, хөдөөгийн хүн амын нутагшилт, суурьшлын харилцан 
уялдсан тогтолцоог бүрдүүлж, нутаг дэвсгэрийн тэнцвэрт хөгжлийг бий 
болгох, Барилга, барилгын материалын үйлдвэрлэл, орон сууц, нийтийн аж 
ахуйн салбарын хууль, эрх зүйн орчинг боловсронгуй болгох, Төрөөс газрын 
харилцааны талаар баримтлах бодлого, газрыг эдийн засгийн эргэлтэнд 
оруулах, Монгол орны нутаг дэвсгэрийг зурагжуулах, солбицол, өндрийн 
нэгдсэн тогтолцоог хангах, үндэсний орон зайн мэдээллийн дэд бүтэц 
байгуулахад тус Яамны зорилго оршино.  
  
Яам нь үйл ажиллагааны дор дурдсан тэргүүлэх чиглэлтэй ажилладаг байна. 
Үүнд,  

- Хот байгуулалт, газрын харилцаа, геодези, зураг зүйн салбарыг 
хөгжүүлэх бодлого боловсруулж хэрэгжүүлэх;  

- Барилга, барилгын материалын үйлдвэрлэлийг хөгжүүлэх бодлого 
боловсруулж хэрэгжүүлэх;  

- Орон сууц, нийтийн аж ахуйн салбарыг хөгжүүлэх бодлого 
боловсруулж хэрэгжүүлэх;  

- Салбарын санхүү, эдийн засгийн төлөвлөлт, хөрөнгө оруулалтын үр 
дүнг дээшлүүлэх;  



- Салбарын хамтын ажиллагааг өргөжүүлж, гадаадын хөрөнгө 
оруулалтыг дэмжих;  

- Төрийн захиргаа, хүний нөөц, хяналт-шинжилгээ, үнэлгээ, дотоод 
аудитын тогтолцоог хэрэгжүүлэх, удирдлагаар хангах.  

  
Дээрх зорилт, үйл ажиллагааг хэрэгжүүлэхийн тулд Төсвийн тухай хуулийн 
16 дугаар зүйлийн 16.1-д  “ Төсвийн байгууллага нь түүний үйл ажиллагааг 
үр ашигтай удирдлагаар хангаж, ажлын үр дүнг хариуцах үүрэг бүхий 
төсвийн шууд захирагчтай байна”  гэж заасны дагуу Яамны Төрийн нарийн 
бичгийн дарга нь Төсвийн  шууд захирагчийн үүргийг гүйцэтгэж байна.  
  
Тус яамны үйл ажиллагааны талаар төлөвлөлтийн шатанд ТАБ-СТА-А-1 
маягтад тодорхой тусгасан болно.  

  
Дөрөв. Аудитын шалгуур үзүүлэлт, аудитын арга зүй, хэрэгжүүлсэн 
горим, хяналтын сорил болон нарийвчилсан горим, түүний үр дүн  
  
Аудит хийхэд Нягтлан бодох бүртгэлийн нийтээр хүлээн зөвшөөрсөн 
зарчмууд, УСНББОУС, Нягтлан бодох бүртгэлийн тухай хуулийг  шалгуур 
болгон ашиглав.   

  
Аудитаар Барилга хот байгуулалтын яамны аппаратын  2015 оны санхүүгийн 
тайланд дүгнэлт өгөх үүднээс төсвийн захирагчийн бэлтгэсэн санхүүгийн 
тайлан нь материаллаг хэмжээний алдаатай  илэрхийлэгдээгүй гэсэн 
үндэслэлтэй нотолгоо олж авахын тулд нягтлан бодох бүртгэлийн дансдын 
уламжлалт эрсдэл болон хяналтын эрсдэлийг тогтоон тухайн байгууллагын 
зүгээс тавьж буй дотоод хяналтыг үнэлж баримтжууллаа. /ТАБ-СТА-А-5/  

  
Санхүүгийн тайланг бэлтгэн гаргахад баримталсан бодлого, зарчмуудыг 
үнэлж, зарим гүйлгээ ихтэй томоохон  дансдаас түүвэрлэн аудитын 
нарийвчилсан горим, сорил 25-ыг  гүйцэтгэв. /ТАБ-СТА-В-3/  
    
Тухайн байгууллагын нягтлан бодох бүртгэлийн бодлого, системтэй 
танилцахад санхүүгийн үйл ажиллагаанд хэрэглэгдэх нягтлан бодох 
бүртгэлийн бодлогын баримт бичгийг боловсруулж мөрдөж ажилласан 
байна.  

    
Яамны аппаратын санхүүгийн үйл ажиллагааг бүртгэх, хянах, боловсруулах 
үйл ажиллагааг санхүүгийн “ ACOLOUS”  програмаар боловсруулж байна.   

  
Мөн санхүүгийн үйл ажиллагаанд ашиглагдаж байгаа мэдээллийн 
системийн үйл ажиллагаатай асуулга явуулах аргаар танилцан түүний 
нарийн төвөгтэй байдлын үнэлгээг хийхэд “ бага”  буюу мэдээллийн 
технологийн мэргэжилтэнг оролцуулах шаардлагагүй гэж үзсэн байна. /ТАБ-
СТА-В-2/  
  



Яамны аппаратын 2015 оны санхүүгийн тайлангийн материаллаг байдлын 
үнэлгээг мөнгөн гүйлгээний тайлангийн нийт орлоын 1% буюу 23.8 сая 
төгрөгөөр тогтоов.  

Тав. Дотоод хяналт  

Бид санхүүгийн тайланд материаллаг алдаа байхгүй гэдгийг нягтлах үүднээс 
дотоод хяналтыг шаардлагатай гэж үзсэн хэмжээгээр хянасан. Энэ нь 
материаллаг алдаа гарахаас хамгаалахын тулд жилийн турш үр нөлөөтэй 
ажиллах ёстой гол хяналтуудыг тодруулах, судлах зорилготой юм.   

Зохицуулах зөвлөлийн дотоод хяналтын эрсдэлийг төлөвлөлтийн үед “ дунд”  
гэж тооцсон боловч дахин хянахад дотоод хяналт  сул байна.  

Зургаа. Төсвийн орлого, зардлын гүйцэтгэл, түүний талаарх тайлбар  
  
Тус яамны аппаратын 2015 оны батлагдсан төсвийг сар, улирлын хуваарийн 
дагуу Төрийн сангийн харилцах дансаар дамжуулан санхүүжүүлснээс гадна 
төсвийн хүрээний мэдэгдлийг боловсруулах, төсвийн санхүүжилтийн 
гүйцэтгэлийг хангах, төсвийг зардлын төрөл зүйлээр хуваарилан гүйцэтгэлд 
хяналт тавин ажилласан байна.   

  
Аппаратын 2015 оны Төсвийн гүйцэтгэлийн тайлангаар улсын төсвийн 
санхүүжилтийн орлого 2,510.7 сая төгрөг батлагдсанаас 2,351.4 сая 
төгрөгийн санхүүжилт хийгдэж, 2,354.9 сая төгрөгийг зарцуулж 2,688.6 сая 
төгрөгийн бэлэн мөнгөний үлдэгдэлтэй тайлагнагдсан байна.   
  
Төсвийн санхүүжилтийн орлогоос гадна нэмэлт санхүүжилт 4.6 сая, төсвийн 
урамшуулал 0.8 сая, туслах үйл ажиллагааны орлого 0.7 сая нийт 6.1 сая 
төгрөгийн орлого тайлагнагдсан байна.  
  
Зардлын эдийн засгийн ангиллаар Гадаад албан томилолт 5.5 сая төгрөгөөр 
батлагдсан төсвөөс хэтэрсэн боловч эдийн засгийн бүлгийн дүнгээр 
төсвөөс хэтэрсэн зардал байхгүй байна.  

  
Долоо. Шилэн дансны мэдээлэл  
  
Яамны аппарат нь Шилэн дансны тухай хуулийн 5,6,7 дугаар зүйл, Засгийн 
газрын 2014 оны “ Журам батлах тухай”  384 дүгээр тогтоолыг хэрэгжүүлэх 
зорилгоор  өөрийн wsrc.gov.mn веб сайтад Шилэн данс цэсийг байршуулж 
дараах мэдээллийг оруулсан байна. Үүнд,   

- Таван сая төгрөгөөс дээш үнийн дүн бүхий 785.3 сая төгрөгийн 28 
гүйлгээ, түүний дотор Эрдэнэт хотын бохир ус цэвэрлэх 
байгууламжийн ТХН болон Замын үүдийн дэд бүтцийг сайжруулах 
төслийн санхүүжилтийн гүйлгээнүүдийг оруулсан байна.  

  



Гэвч байгууллагын веб сайтын Шилэн данс цэс одоогийн байдлаар 
ажиллахгүй байгаа бөгөөд шилэн дансанд тавигдах мэдээллүүдийг бүрэн 
оруулаагүй, шилэн дансанд тавьсан мэдээлэл хангалтгүй байна.  
  
Найм. Олж тогтоосон гол эрсдэлүүд, түүний үр дагавар  
   
Аудитын төлөвлөгөөний дагуу уламжлалт болон хяналтын 30 эрсдэлийг 
тогтоож, батламж мэдэгдлүүдийн хүрээнд данс бүрээр нарийвчилсан горим, 
сорил гүйцэтгэв. Аудитын явцад дараах гол эрсдэлүүдийг олж тогтоов.  

  
- 2015 оны санхүүгийн тайлангийн касс, харилцахын гүйлгээнээс 

түүвэрлэн үзэхэд 4.4 сая төгрөгийн анхан шатны баримтгүй гүйлгээ, 
ажил гүйцэтгэх гэрээгүй, ажил хүлээлцсэн актгүй 5.0 сая төгрөгийн 
гүйлгээ, кассаас гарсан бэлэн мөнгөний 18.8 сая төгрөгийн зардлын 
гүйлгээний анхан шатны баримт дутуу буюу хүчин төгөлдөр бус,  

- Томилолтын зардлуудын анхан шатны баримтын бүрдэл дутуу, 
хуурамч баримт үйлдсэн, томилолтоор ажилласан тайлан, 
томилолтын хуудас зэрэг баримт бүрдүүлээгүй нийтлэг алдаа зөрчил 
илэрсэн учир Нягтлан бодох бүртгэлийн тухай хуулийн 13 дугаар 
зүйлийн 13.1 Анхан шатны баримт нь нягтлан бодох бүртгэл хөтлөх, 
санхүүгийн тайлан мэдээллийг үнэн, зөв гаргах үндэслэл болно, 13.7 
Анхан шатны баримтын бүрдэлгүй ажил, гүйлгээг бүртгэх, санхүүгийн 
тайланд тусгахыг хориглоно гэж заасныг мөрдөж ажиллах зөвлөмжийг 
өгөв.  

  
Дээрх зөрчлүүд нь санхүү, бүртгэлийн үйл ажиллагаанд тавих хяналт сул, 
бэлэн мөнгө хүлээн авсан хүмүүс нь баримтаа бүрдүүлж өгч хэвшээгүй 
бөгөөд санхүүгийн холбогдох ажилтнуудын хариуцлага муу байгаатай 
холбоотой байна.  
  
Ес. Гол онцлог гүйлгээний талаарх тайлбар  

  
Барилга хот байгуулалтын яамны аппаратын  2015 оны санхүүгийн тайлан  
материаллаг хэмжээний алдаатай илэрхийлэгдээгүй гэдгийг түүнийг 
бэлтгэн гаргахад баримталсан бодлого, зарчмуудыг үнэлж,  аудитын явцад 
санхүүгийн тайланд нөлөөлөхүйц хэмжээний мөнгөн хөрөнгө, үндсэн 
хөрөнгө, бараа үйлчилгээний орлого, зардал зэрэг дансанд ажил гүйлгээ, 
үлдэгдэл, тооцооллуудыг түүвэрлэн нарийвчилсан горим, сорилын аргаар 
шалгалаа. /ТАБСТА-В-3/  
  
Тайлант жилд гарсан онцлог гүйлгээг дурдвал:  

- Засгийн газрын 2014 оны “ Яамдын зохион байгуулалтын бүтцийн 
тухай”  382 дугаар тогтоолоор тус яамны орон тооны дээд хязгаарыг 
64 байхаар баталсан байна. Үүний дагуу ТНБД-ын 2015 оны 1 сарын 
23-ны өдрийн 6 дугаар тушаалаар Яамны албан хаагчдын 58 орон тоо 



баталсан боловч гэрээт 5, үндсэн ажилтан 11 хүн нэмж ажилд авч 
107.4 сая төгрөгийн цалин олгосон байна.  

- Яамны сайд өөрчлөгдөж, дэд сайдын орон тоо хасагдсантай 
холбоотой ажлаас халагдсан, чөлөөлөгдсөн болон бүтцийн өөрчлөлтд 
орсон ажилтнуудад 2015 онд нийт 80.6 сая төгрөгийн нэг удаагийн 
тэтгэмж олгосон байна.  

  
Арав. Аудитаар илрүүлсэн гол зөрчлүүд, тэдгээрийг шийдвэрлэсэн 
талаар  

  
Яамны аппаратын 2015 оны санхүүгийн тайланд хийсэн аудитаар илэрсэн 
алдаа, зөрчил болон удирдлагын анхаарал хандуулах гол асуудлуудыг 
дараах заалтад хураангуйлан тэмдэглэв. Үүнд:  
  

1. 2015 оны жилийн эцсийн хөрөнгийн тооллого хийгээгүй бөгөөд 
Санхүүгийн байдлын тайланд Бараа материалын дүн 5.0 сая 
төгрөгөөр, үндсэн хөрөнгийн дүн 1.2 сая төгрөгөөр, хуримтлагдсан 
элэгдэл 2.4 сая төгрөгөөр зөрүүтэй тайлагнагдсан байна.  
  
Шийдвэрлэсэн нь: Санхүүгийн тайланд залруулга хийв.  
  

2. Норм, нормативын сангийн санхүүжилтийг Сангийн яамнаас БХБЯ-
аар дамжуулж Барилгын хөгжлийн төвд шилжүүлдэг бөгөөд 2015 онд 
231.4 сая төгрөгийн зардлын тооцоо нэмж үүссэн боловч жилийн 
санхүүгийн тайлан гарахаас өмнө тооцоо нийлсэн актаар 
баталгаажуулаагүй байна.  
  
Шийдвэрлэсэн нь: Жилийн санхүүгийн тайлан гарахад тооцоо хийж, 
үлдэгдлийг баталгаажуулж, баримтжуулах ажлыг зохион байгуулах, 
удирдах зөвлөмжийг өгөв.   
  

3. 2015 оны Төсвийн тухай хуулиар БХБЯ нь улсын төсөвт 1,200.0 сая 
төгрөгийн Норм, нормативын орлого төвлөрүүлэх төлөвлөгөөтэй 
байсан боловч 1,010.3 сая төгрөг буюу 84%-ийн гүйцэтгэлтэй 
ажилласан байна.  
  
Шийдвэрлэсэн нь: Батлагдсан төлөвлөгөөг биелүүлж ажиллах 
зөвлөмжийг асуудлын бүртгэлд тусгав.   

  
4. Техник хяналтын зардлын 900029301 дугаар данснаас 47.2 сая 

төгрөгийн зардал гарснаас анхан шатны баримтын бүрдэлгүй 27.0 сая 
төгрөгийг Барилгын хөгжлийн төв руу Техник хяналтын зардал нэрээр 
2015 оны 12 дугаар сарын 11-нд шилжүүлж зардлаар бүртгэсэн байна.  
Барилгын хөгжлийн төвөөс баримтыг татаж үзэхэд 16.9 сая төгрөгийн 
томилолтын баримт бүрдүүлж 10.1 сая төгрөгийг өглөгөөр бүртгэсэн 
боловч томилолтоор ажилласан тайлан, томилолтын хуудас зэрэг 



анхан шатны баримт бүрдүүлээгүй, тушаалд нэр заасан 
бүрэлдэхүүнээс 3 хүн яваагүй болохыг аудитын явцад тогтоов.   
Мөн тус данснаас гарсан бусад томилолтын зардлын анхан шатны 
баримтыг шалгаж үзэхэд 1.2 сая төгрөгийн хүчин төгөлдөр бус баримт 
бүрдүүлсэн байна.  
  
Шийдвэрлэсэн нь: Нягтлан бодох бүртгэлийн тухай хуулийн 13 дугаар 
зүйлийн 13.1 Анхан шатны баримт нь нягтлан бодох бүртгэл хөтлөх, 
санхүүгийн тайлан мэдээллийг үнэн, зөв гаргах үндэслэл болно, 13.7 
Анхан шатны баримтын бүрдэлгүй ажил, гүйлгээг бүртгэх, санхүүгийн 
тайланд тусгахыг хориглоно гэсэн заалтуудтай тус тус нийцэхгүй 
байгаа тул Албан шаардлага өгөхөөр  шийдвэрлэв.  
  

5. Барилга хот байгуулалтын сайдын гарын үсэгтэй албан бичгээр 
Барилгын хөгжлийн төвөөс 43.0 сая төгрөгийн томилолтын зардал 
гарсан байна.   
  
Шийдвэрлэсэн нь: Төсвийн тухай хуулийн 6 дугаар зүйлийн 6.6.1-д " 
Төсвийн захирагч нь түүнийг томилсон байгууллага, албан тушаалтны 
өмнө, эсхүл дээд шатныхаа төсвийн захирагчийн өмнө төсвийн талаар 
хариуцлага хүлээдэг байх;" гэж заасантай нийцэхгүй байна.  
  

Арван нэг. Материаллаг бус залруулагдаагүй алдаануудын талаарх 
тайлбар  
  
Яамны аппаратын 2015 оны санхүүгийн тайланд залруулагдаагүй 
материаллаг алдаа гараагүй байна.   

  
Арван хоёр. Анхаарал татахуйц бусад чухал асуудал  

  
Барилгын норм, норматив боловсруулах сангийн үйл ажиллагааны 
төлөвлөгөөг улсын төсөвт төвлөрүүлсэн орлогод тааруулан боловсруулж 
байгаа нь учир дутагдалтай байна.  
Барилгын тухай хуулийн 23 дугаар зүйлийн 23.2 Барилгын норм, нормативыг 
боловсруулах сангийн хөрөнгийг норм, нормативын бичиг баримтыг 
боловсруулах, шинэчлэх зорилгоор зарцуулна гэж заасан боловч 
БХБСайдын 2015 оны 5 дугаар сарын 15-ны өдрийн 108 дугаар тушаалаар 
батлагдсан “ Барилгын норм, норматив боловсруулах санг бүрдүүлэх, 
зарцуулах журам” -д сангийн хөрөнгийг зарцуулах арга хэмжээний хамрах 
хүрээг хуульд зааснаас өргөн болгосон нь зардал нэмэгдэх үндэс болсон 
байна.   
  
Барилгын норм нормативын сангаас 2015 онд нийт 332.2 сая төгрөгийн 
зардал гарснаас 77.7 сая төгрөгийг БХБЯ-ны үйл ажиллагаанд зарцуулсан 
байна.  
  



Арван гурав. Дараагийн аудитаар авч үзэх асуудлууд  
  
Яамны аппаратын 2015 оны санхүүгийн тайлангийн аудитаар Барилгын норм, 
нормативыг боловсруулах сангийн үйл ажиллагааг нарийвчлан шалгаж 
амжаагүй болно.  
  
Арван дөрөв. Санхүүгийн тайлангийн аудитаар илэрсэн зөрчлийн 
нэгтгэл:  

  
Барилга хот байгуулалтын яамны аппаратын  2015 оны санхүүгийн тайланд 
хийсэн аудитаар нийт 308.3 сая төгрөгийн алдаа, зөрчил илэрсэнээс 8.6 сая 
төгрөгийн алдааг залруулж 28.2 сая төгрөгийн зөрчилд албан шаардлага өгч, 
271.5 сая төгрөгийн зөрчилд асуудлын бүртгэлээр болон менежментийн 
захидлаар зөвлөмж өгөв.   
Арван тав. Өмнөх зөвлөмжийн хэрэгжилт  

  
Барилга хот байгуулалтын яамны аппаратын  2014 оны санхүүгийн тайланд 
ҮАГ аудит хийж 6 зөвлөмж өгсөн бөгөөд 5 зөвлөмжийг биелүүлж Балансад 
бүртгэлтэй 2 автомашины асуудлыг ТӨХ-гоор шийдвэрлүүлэх гэсэн 1 
зөвлөмжийг биелүүлж ажиллаагүй байна.  
  
Арван зургаа. Зөвлөмж  
  
Барилга хот байгуулалтын яамны аппаратын 2015 оны санхүүгийн 
тайлангийн аудитаар 2 зөвлөмж өгч  менежментийн захидлыг хавсаргав.  

  
Арван долоо. Хязгаарлалттай санал дүгнэлт  
  
Барилга хот байгуулалтын яамны аппаратын 2015 оны санхүүгийн 
тайлангаар дараах зөрчил илэрсэн нь санхүүгийн тайланд Хязгаарлалттай 
санал дүгнэлт өгөх үндэслэл болно. Үүнд,  

- 2015 оны жилийн эцсийн хөрөнгийн тооллого хийгээгүй,  
- Норм, нормативын сангийн санхүүжилтийн урьдчилж гарсан зардал 

576.6 сая төгрөгийг жилийн санхүүгийн тайлан гарахаас өмнө тооцоо 

нийлсэн актаар баталгаажуулаагүй,  

- Техник хяналтын зардлын 900029301 дугаар данснаас 27.0 сая 

төгрөгийг анхан шатны зохих баримтгүйгээр Барилгын хөгжлийн төв 

руу шилжүүлж зардлаар бүртгэсэн,  

- Кассаас гарсан бэлэн мөнгөний 18.8 сая төгрөгийн зардлын 
гүйлгээний анхан шатны баримт дутуу буюу хүчин төгөлдөр бус 
байгаа зэрэг нь Нягтлан бодох бүртгэлийн тухай хуулийн 12 дугаар 
зүйлийн 12.2.1 жилийн санхүүгийн тайлан гаргахын өмнө хөрөнгийн 
тооллогыг заавал хийнэ, 13 дугаар зүйлийн 13.7 Анхан шатны 
баримтын бүрдэлгүй ажил, гүйлгээг бүртгэх, санхүүгийн тайланд 



тусгахыг хориглоно, 20 дугаар зүйлийн 20.2.6 ... бэлтгэн нийлүүлэгч, 
худалдан авагчтай тооцоо хийж, үлдэгдлийг баталгаажуулж, 
баримтжуулах ажлыг зохион байгуулах гэсэн заалтууд болон Үнэн 
зөв байх гэсэн батламж мэдэгдэл зэрэгтэй тус тус нийцэхгүй байна.  

Дээрх алдаа, зөрчлийг эс тооцвол Барилга хот байгуулалтын яамны 
аппаратын 2015 оны 12 дугаар сарын 31-ний өдрөөрх санхүүгийн байдал, 
санхүүгийн үр дүн, мөнгөн гүйлгээ, өмчийн өөрчлөлтийн тайлангууд болон 
илчлэл тодруулгад тайлагнасан үлдэгдэл, ажил гүйлгээнүүд холбогдох хууль, 
УСНББОУС, түүнд нийцүүлэн Сангийн сайдын баталсан заавар, журмуудын 
дагуу материаллаг алдаагүй, үнэн бодитой, шударга илэрхийлэгдсэн байна.    

  
  

      
  

  
 
 
 
 
 
 
 
 
 
 
 
 
 
 
 
 
 
 
 
 



 



 



 



 



 



 



 



 



 



 



 



 



 



 



 



 


